PATRIOTIC SONGS
Chetna Ke Swar - चेतना के स्वर 
देश हमें देता है सब कुछ, 
हम भी तो कुछ  देना सीखें।।
सूरज हमें रोशनी देता, 
हवा नया जीवन देती है, 
भूख मिटाने को हम सबकी, 
धरती पर होती खेती है, 
औरों का भी हित हो जिसमें, 
हम ऐसा कुछ करना सीखें।। 1।।
पथिकों को तपती दुपहर में, 
पेड़ सदा देते हैं छाया, 
सुमन सुगंध सदा देते हैं, 
हम सबको फूलों की माला, 
त्यागी तरुओं के जीवन से 
हम परहित कुछ करना सीखे ॥2॥
जो अनपढ़ हैं उन्हें पढ़ायें, 
जो चुप हैं उनको वाणी दें, 
पिछड़ गये जो उन्हें बढ़ायें, 
प्यासी धरती को पानी दें, 
हम मेहनत के दीप जलाकर, 
नया उजाला करना सीखें।। 3।। 
 

हम करें राष्ट्र आराधन
हम करें राष्ट्र-आराधन, हम करें राष्ट्र-आराधन, 
तन से, मन से, धन से, तन-मन-धन जीवन से 
हम करें राष्ट्र आराधन।। 

अंतर से मुख से कृति से, निश्चल हो निर्मल मति से, 
श्रद्धा से मस्तक नत से, हम करें राष्ट्र अभिवादन।। 1।। 

अपने हँसते शैशव से, अपने खिलते यौवन से, 
प्रौढ़तापूर्ण जीवन से, हम करें राष्ट्र का अर्चन।। 2।। 

अपने अतीत को पढ़कर,  अपना इतिहास उलटकर, 
अपना भवितव्य समझकर, हम करें राष्ट्र का चिंतन।। 3।। 

हमने ही उसे दिया था,  सांस्कृतिक उच्च सिंहासन, 
माँ जिस पर बैठी सुख से, करती थी जग का शासन, 
अब कालचक्र की गति से, वह टूट गया सिंहासन 
अपना तन-मन-धन देकर हम करें पुनः संस्थापन।। 4।।
 

धरती की शान
धरती की शान तू भारत की संतान,
तेरी मुट्ठियों में बंद तूफान है रे,
मनुष्य तू बड़ा महान है।।
तू जो चाहे पर्वत पहाड़ों को फोड़ दे,
तू जो चाहे नदियों के मुख को भी मोड़ दे,
तू जो चाहे माटी से अमृत निचोड़ दे,
तू जो चाहे धरती को अम्बर से जोड़ दे,
अमर तेरे प्राण, मिला तुझको वरदान
तेरी आत्मा में स्वयं भगवान है रे।। 1।।

नयनों में ज्वाल, तेरी गति में भूचाल,
तेरी छाती में छिपा महाकाल है,
पृथ्वी के लाल तेरा हिमगिरि सा भाल,
तेरी भृकुटि में तांडव का ताल है,
निज को तू जान, ज़रा शक्ति पहचान
तेरी वाणी में युग का आह्वान है रे।। 2।।

धरती सा धीर, तू है अग्नि सा वीर,
तू जो चाहे तो काल को भी थाम ले,
पापों का प्रलय रुके, पशुता का शीश झुके,
तू जो अगर हिम्मत से काम ले,
गुरु सा मतिमान, पवन सा तू गतिमान,
तेरी नभ से भी ऊँची उड़ान है रे।। 3।।
आँधी क्या है तूफान मिलें
आँधी क्या है तूफान मिलें, चाहे जितने व्यवधान मिलें, 
बढ़ना ही अपना काम है, बढ़ना ही अपना काम है।। 

हम नई चेतना की धारा, हम अंधियारे में उजियारा, 
हम उस बयार के झोंके हैं, जो हर ले जग का दुःख सारा, 
चलना है शूल मिलें तो क्या, पथ में अंगार जलें तो क्या, 
जीवन में कहाँ विराम है, बढ़ना ही अपना काम है।। 1।। 

हम अनुगामी उन पाँवों के, आदर्श लिए जो बढ़े चले, 
बाधाएँ जिन्हें डिगा न सकीं, जो संघर्षों में अड़े रहे, 
सिर पर मंडरता काल रहे, करवट लेता भूचाल रहे, 
पर अमिट हमारा नाम है, बढ़ना ही अपना काम है।। 2।। 

वह देखो पास खड़ी मंजिल, इंगित से हमें बुलाती है, 
साहस से बढ़ने वालों के, माथे पर तिलक लगाती है, 
साधना न व्यर्थ कभी जाती, चलकर ही मंजिल मिल पाती,
फिर क्या बदली क्या घाम है, बढ़ना ही अपना काम है।। 3।।
 

मानवता के लिए उषा की
मानवता के लिए उषा की किरण जगाने वाले हम
शोषित पीड़ित बंधुजनों के भाग्य जगाने वाले हम।।

अपने खून पसीने से ऊसर में स्वर्ण उगा देंगे,
कंकड़ पत्थर समतल कर कांटों में फूल खिला देंगे,
सतत् परिश्रम से अपने चिर-वैभव लाने वाले हम,
शोषित पीड़ित बंधु..............।। 1।।

अन्य किसी के मुंह की रोटी हरना अपना काम नहीं,
पर अपने अधिकार गंवाकर कर सकते आराम नहीं,
अपने हित औरों के हित का मेल मिलाने वाले हम,
शोषित पीड़ित बंधु..............।। 2।।

रोटी कपड़ा घर की सुविधा आवश्यकता जीवन की,
व्यक्ति और परिवार सुखी हो स्वतंत्रता तब ही सच्ची,
धरती का रूप बदलने को निज-शक्ति जगाने वाले हम,
शोषित पीड़ित बंधु..............।। 3।।

एक-एक पग बढ़ते जाएं
एक-एक पग बढ़ते जाएँ,
बल-वैभव का युग फिर लायें।।

जन-जन की आंखों में जल है,
भारत माता आज विकल है,
आज चुनौती हम पुत्रों को,
जिसमें राष्ट्र- प्रेम अविचल है,
अपना जीवन धन्य इसी में,
मुरझाये मुख कमल खिलायें।।1।।

बिखरे सुमन पड़े हैं अगणित,
स्नेह सूत्र में कर लें गुम्फित
माता के विस्मृत मंदिर को,
मधुर गंध से कर दें सुरभित,
जननी के पावन चरणों में,
कोटि सुमन की माला चढ़ायें।।2।।

कोटि जनों की संघ शक्ति हो,
सब हृदयों में राष्ट्रभक्ति हो,
कोटि बढ़ें पग एक दिशा में,
सबके मन में एक युक्ति हो,
कोटि-कोटि हाथों वाली नव,
असुरमर्दिनी हम प्रगटायें।।3।।
क्रांति की मशाल से
क्रांति की मशाल से मशाल को,
देश के जवान तू जलाए जा,
आंधियों के बीच मुस्कुराये जा।।
लोग जो बड़े निराश हो रहे,
मौत की घटाओं में जो सो रहे,
इस घटा के साथ-साथ जिंदगी ये जिंदगी,
तू भी बिगुल देश के बजाये जा,
आंधियों के बीच...........।।1।।
कर प्रणाम तू नये जहान को,
कर प्रणाम तू नये विधान को,
आराधना के गीत हैं, ये गीत हैं, ये गीत हैं,
तू भी साधना के गीत गाये जा,
आंधियों के बीच...........।।2।।
 

नदिया न पीये

नदिया न पीये कभी अपना जल,
वृक्ष न खाए कभी अपना फल,
अपने तन को,  मन को,   धन को,
देश को दे दे दान रे, वो सच्चा इंसान रे, 
वो सच्चा इंसान।। 

चाहे मिले सोना चाँदी, चाहे मिले रोटी बासी,
महल मिले बहुसुखकारी, चाहे मिले कुटिया खाली
प्रेम और संतोष भाव से, करता जो स्वीकार रे
वो सच्चा इन्सान रे।।
चाहे करे निन्दा कोई, चाहे कोई गुण गान करे,
फूलों से सत्कार करे, काँटों की चिन्ता न धरे,
मान और अपमान ही दोनों, जिसके लिये समान रे,
वो सच्चा इन्सान रे।।
 

कोटि-कोटि कण्ठों ने गाया
कोटि-कोटि कण्ठों ने गाया माँ का गौरव गान है,
एक रहे हैं एक रहेंगे, भारत की संतान हैं।।

पंथ विविध चिंतन नानाविधि, बहुविधि कला प्रदेश की,
अलग वेश भाषा विशेष है, सुन्दरता इस देश की,
इनको बांट-बांट कर देखे, दुश्मन वो नादान है।। 1।।

समझायेंगे नादानों को, सोया देश जगायेंगे,
दुश्मन के नापाक इरादे, जड़ से काट मिटायेंगे,
भारत भाग्य विधाता हम हैं, जन-जन की आवाज हैं।। 2।।

ऊंच-नीच निज के विभेद ने, दुर्बल किया स्वदेश को,
बाहर से भीतर से घेरा, अंधियारे ने देश को,
मिटे भेद मिट जाये अंधेरा, जलती हुई मशाल हैं।। 3।।

बदलेंगे ऐसी दिशा को, जो परवश मानस करती,
स्वावलंबिता स्वाभिमान से, जाग उठे अंबर धरती,
पुनरपि वैभव के शिखरों पर, बढ़ता देश महान है।। 4।।
 

सूरज बदले, चंदा बदले
सूरज बदले, चंदा बदले, बदले चाहे ध्रुवतारा,
पर भारत की आन न बदले, यह संकल्प हमारा।।
उन्नत शीर्ष हिमालय जिसका, वह झुकना क्या जाने,
जो शकारि रिपु-दमन विजेता, वह डरना क्या जाने,
अब संभले वह शत्रु नराधम, जिसने है ललकारा।। 1।।
देवासुर-संग्राम जयी जो, महाबली जगत्राता,
रावण कंस असुर संहारक, सत्य धर्म निर्माता,
इस स्वदेश के हम सपूत हैं, साक्षी है जग सारा।। 2।।
मिली चुनौती जब भी हमको, उसे सदा स्वीकार किया,
शीष चढ़ाकर मातृभूमि का, नित्य नया श्रृंगार किया,
यही शक्ति अब भी अक्षय है, बदलेंगे युग-धारा।।3।।
 

अब जाग उठो कमर कसो
अब जाग उठो कमर कसो, मंजिल की राह बुलाती है,
ललकार रही हमको दुनियां, भेरी आवाज लगाती है।।

है ध्येय हमारा दूर सही, पर साहस भी तो क्या कम है,
हमराह अनेकों साथी हैं, कदमों में अंगद का दम है,
सोने की लंका राख करे वह आग लगानी आती है।। 1।।
पग-पग पर कांटे बिछे हुए, व्यवहार कुशलता हममें हैं,
विश्वास विजय का अटल लिये, निष्ठा कर्मठता हममें है,
विजयी पुरुषों की परम्परा अनमोल हमारी थाती है।। 2।।
हम शेर शिवा के अनुगामी, राणा प्रताप की आन लिये,
केशव-माधव का तेज लिये, अर्जुन का शर-संधान लिये,
संगठन तंत्र की परंपरा वैभव का साज सजाती है।। 3।।
लक्ष्य तक पहुँचे बिना
लक्ष्य तक पहुँचे बिना, पथ में पथिक विश्राम कैसा

लक्ष्य है अति दूर दुर्गम मार्ग भी हम जानते हैं,
किन्तु पथ के कंटकों को हम सुमन ही मानते हैं,
जब प्रगति का नाम जीवन, यह अकाल विराम कैसा ।। 1।।

धनुष से जो छूटता है बाण कब मग में ठहरता,
देखते ही देखते वह लक्ष्य का ही वेध करता,
लक्ष्य प्रेरित बाण हैं हम, ठहरने का काम कैसा ।। 2।।

बस वही है पथिक जो पथ पर निरंतर अग्रसर हो,
हो सदा गतिशील जिसका लक्ष्य प्रतिक्षण निकटतर हो,
हार बैठे जो डगर में पथिक उसका नाम कैसा ।। 3।।

आज जो अति निकट है देख लो वह लक्ष्य अपना,
पग बढ़ाते ही चलो बस शीघ्र हो सत्य सपना,
धर्म-पथ के पथिक को फिर  देव-दक्षिण वाम कैसा ।। 4।।

फिर आज भुजायें फड़क उठी

फिर आज भुजायें फड़क उठी भारत के वीर जवानों की,
हम पर प्रहार करने वाले चिंता कर अपने प्राणों की।।

जिसने भी हमें चुनौती दी, उस पर आया है क्रोध सदा,
संगीनों का संगीनों से, हम लेते हैं, प्रतिशोध सदा,
हम तत्पर हैं दोहराने को, फिर कथा विजय-अभियानों की।। 1।।

हम फौलादी सीने वाले, हम अंगारे पीने वाले,
शोणित का तिलक लगाते हैं, आजादी से जीने वाले,
साहस से दिशा मोड़ देते, आने वाले तूफानों की।। 2।।

मुश्किल से शांत हुआ करता, जब भी वह रक्त उबलता है,
हम जीवित नहीं छोड़ते हैं, उसको जो जहर उगलता है,
इतिहास कथाएँ कहता है, अब तक अचूक संधानों की।। 3।।
 

जिसने मरना सीख लिया है
जिसने मरना सीख लिया है, जीने का अधिकार उसी को,
जो कांटो के पथ पर आया, फूलों का उपहार उसी को।

जिसने गीत सजाये अपने, तलवारों के झन-झन स्वर पर,
जिसने विप्लव राग अलापे, रिम-झिम गोली के वर्षण पर,
जो बलिदानों का प्रेमी है, जगती का है प्यार उसी को।। 1।।

हँस-हँस कर इक मस्ती लेकर, जिसने सीखा है बली होना,
अपनी पीड़ा पर मुस्काना, औरों के कष्टों पर रोना,
जिसने सहना सीख लिया है, संकट है त्यौहार उसी को।। 2।।

दुर्गमता लख बीहड़ पथ की, जो न कभी भी रुका कहीं पर,
अनगिनती आघात सहे पर, जो न कभी भी झुका कहीं पर,
झुका रहा है मस्तक अपना, यह सारा संसार उसी को।। 3।।
 

मन समर्पित, तन समर्पित
मन समर्पित, तन समर्पित, और यह जीवन समर्पित,
चाहता हूँ देश की धरती तुझे कुछ और भी दूं |

माँ तुम्हारा ॠण बहुत है, मैं अकिंचन,
किन्तु इतना कर रहा फिर भी निवेदन,
थाल में लाऊँ सजा कर भाल जब,
स्वीकार लेना  दया कर वह समर्पण,
गान अर्पित, प्राण अर्पित रक्त का कण कण समर्पित ||1||

माँज दो तलवार को लाओ न देरी,
बाँध दो कसकर क़मर पर ढाल मेरी,
भाल पर मल दो चरण की धूल थोड़ी,
शीश पर आशीष की छाया घनेरी,
स्वप्न अर्पित, प्रश्न अर्पित, आयु का क्षण-क्षण समर्पित ||2||

तोड़ता हूँ मोह का बन्धन, क्षमा दो,
गांव मेरे द्वार घर आंगन क्षमा दो,
आज सीधे हाथ में तलवार दे दो,
और बायें हाथ में ध्वज को थमा दो,
यह सुमन लो, यह चमन लो, नीड़ का तृण-तृण समर्पित ||3||

 

हम बंगाली हम पंजाबी


हम बंगाली हम पंजाबी, गुजराती, मद्रासी हैं,
लेकिन हम इन सबसे पहले केवल भारतवासी हैं,
हम सब भारतवासी हैं।।1।।

हमें सत्य के पथ पर चलना पुरखों ने सिखलाया है,
जो हमने उनसे सीखा है उस पर चलते जाना है,
हम सब सीधी सच्ची बातें करने के अभ्यासी है,
हम सब भारतवासी हैं।।2।।

हम अपने हाथों में लेकर अपना भाग्य बनाते हैं,
मेहनत करके बंजर धरती पर सोना उपजाते हैं,
पत्थर को भगवान बना दें हम ऐसे विश्वासी हैं,
हम सब भारतवासी हैं।।3।।

वो भाषा हम नहीं बोलते, बैर भाव सिखलाती जो,
मीठी बोली बोल के कोयल सबके मन को भाती वो,
जिसके अक्षर भरे प्रेम से हम वह भाषा-भाषी हैं,
हम सब भारतवासी हैं।। 4।।

 स्वतंत्रता को सार्थक करने


स्वतंत्रता को सार्थक करने शक्ति का आधार चाहिये।

स्वर्गगंगा तो अरे भागीरथ यत्नों से भूतल पर आती,
किन्तु शीश पर धारण करने शिवशंकर की शक्ति चाहिये।। 1।।
स्वतंत्रता को .....................

अमृत को भी लज्जित करती, समर्थ होकर प्राकृत वाणी,
उन्मेषित करने सौरभ को, तुलसी की रे भक्ति चाहिये।। 2।।
स्वतंत्रता को .....................

शीष कटाकर देह लड़ी थी, कोंडाणा पर गाज गिरी थी,
कण-कण में चेतनता भरने, छत्रपति की स्फूर्ति चाहिये।। 3।।
स्वतंत्रता को .....................

हिमगिरी शिखरों के कंदर में, घुसे पड़े जो नाग भूमि में,
उन सर्पो का मर्दन करने, कालियांत की नीति चाहिये।। 4।।
स्वतंत्रता को .....................

चल पड़े पैर जिस ओर
चल पड़े पैर जिस ओर पथिक, उस पथ से फिर  डरना कैसा  
यह रुक-रुक कर बढ़ना कैसा  

हो कर चलने को उद्यम तुम, ना तोड़ सके बंधन घर के
सपने सुख वैभव के राही, ना छोड़ सके अपने उर के । 
जब शोलों पर ही चलना है पग  फूँक- फूँक  रखना कैसा ।।1।। 

पहले ही तुम पहचान चुके,  यह पथ तो काँटो वाला है। 
पग-पग पर पड़ी शिलाएँ हैं, कंकड़ मय काँटो वाला है। 
दुर्गम पथ अँधियारा छाया फिर मखमल का सपना कैसा ।।2।।
होता है प्रेम फकीरी से, इस पथ पर चलने वालों को 
पथ पर बिछ जाना पड़ता है, पथ पर बढ़ने वालों को 
यह राह भिखारी बनने की सुख वैभव का सपना कैसा ।।3।। 

इस पथ पर बढ़ने वालों को, बढ़ना ही है केवल आता 
आती जो पग में बाधायें, उनसे बस लड़ना ही आता। 
तुम भी जब चलते उस पथ पर, फिर रुकना और झुकना कैसा।।4।।
भारत माँ का मान बढ़ाने

भारत माँ का मान बढ़ाने बढ़ते बाँकें मस्ताने, 
कदम-कदम पर मिल-जुल गाते वीरों के व्रत के गाने।।
 
ऋषियों के मंत्रों की वाणी, भरती साहस नस नस में, 
चक्रवर्तियों की गाथा सुन, नहीं जवानी है बस में 
हर-हर महादेव के स्वर से, विश्व गगन को थर्राने। 
कदम कदम पर . . . . . . .  

हम पर्वत को हाथ लगाकर, संजीवन कर सकते हैं, 
मर्यादा बन असुरों का, बलमर्दन कर सकते हैं, 
रामेश्वर की पूजा करने जल पर पत्थर तैराने। 
कदम कदम पर . . . . . . . 

हिरणाकुश का वक्ष चीर दे, नरसिंह की दहाड़ लिये, 
कालयवन का काल बने जो, योगेश्वर की नीति लिए 
चक्र सुदर्शन की छाया में, गीता अमृत बरसाने। 
कदम कदम पर . . . . . . .

गीत खुशी के 
गीत खुशी के गुनगुनाते बढ़ते जाएँ हम 
मुस्कराने की कला सबको सिखलाएं हम 

रुक जाते थक कर राहों में, वे पीछे रह जाते हैं, 
लगातार चलते रहते जो, वही सफल हो पाते हैं, 
थके बिना चलते रहने की बात बताएँ हम।।

भगत, शिवा, राणा, लक्ष्मी की, परंपरा ये बलिदानी, 
ज्ञानेश्वर का ज्ञान तुका, नानक की अमृत सी वाणी, 
देशभक्त ज्ञानी बनने की राह दिखाएँ हम।।
रामानुज जगदीश रमन ने, अनगिनत आविष्कार किये, 
अथक परिश्रम से माता के, सब सपने साकार किये, 
अलख जगाकर विश्वगुरू फिर से कहलायें हम।।
अपनी धरती, अपना अम्बर
अपनी धरती, अपना अम्बर, अपना हिन्दुस्तान, 
अपना हिन्दुस्तान। 
हिम्मत अपनी, ताकत अपनी, अपना वीर जवान, 
अपना वीर जवान।। 

हिमगिरि शीश मुकुट रतनारे, सागर जिसके चरण पखारे। 
गंगा-यमुना की धाराएं, निर्माणों की नींव संवारे।।
नई-नई आशाएं अपनी, अपना हर उत्थान, 
अपना हर उत्थान।

विमल इंदु की विमल-चांदनी, चंदा सूरज करे आरती। 
मलयानिल के मस्त झकोरे, चंवर झुलाते तुझे भारती।। 
कण-कण गायें गौरव गाथा अपना देश महान, 
अपना देश महान। 

अरुणांचल लद्दाख वतन के, दोनों अपने आंगन द्वारे। 
प्राणों को न्यौछावर करते, भारत माँ के वीर दुलारे।।
निशदिन याद हमें आते हैं, वीरों के बलिदान, 
वीरों के बलिदान।। 

अब तक सुमनों पर चलते थे

अब तक सुमनों पर चलते थे, 
अब काँटो पर चलना सीखें। 

खड़ा हुआ है अटल हिमालय दृढ़ता का नित पाठ पढ़ाता, 
बहो निरंतर ध्येय-सिंधु तक, सरिता का जल-कण बतलाता, 
अपने दृढ़ निश्चय से पथ की बाधाओं को हरना सीखें।।1।। 

अपनी रक्षा आप करे जो, देता उसका साथ विधाता, 
अन्यों पर अवलम्बित है जो पग-पग पर वह ठोकर खाता, 
जीवन का सिद्धांत अमर है, उस पर हम नित चलना सीखें।।2।। 

हममें चपला सी चंचलता, हममें मेघों का गर्जन है, 
हममें पूर्ण चन्द्रमा चुम्बी, सिन्धु तरंगों का नर्तन है, 
सागर से गंभीर बनें हम, पवन समान मचलना सीखें।।3।। 

उठें-उठें अब अंधकारमय, जीवन-पथ आलोकित कर दें, 
निविड़ निशा के गहन तिमिर को, मिटा आज जग ज्योतित कर दें, 
तिल-तिल कर अस्तित्व मिटा दें दीपशिखा सम जलना सीखें।।4।। 

 भारत वंदे मातरम्
भारत वंदे मारतम् जय, भारत वंदे मातरम्।। 
भारत वंदे मातरम् जय, भारत वंदे मातरम्।। 

रुक ना पाए तू्फानों में, सबके आगे बढ़े कदम 
जीवन पुष्प चढ़ाने निकले माता के चरणों में हम।। वंदे मातरम।।1।।
मस्तक पर हिमराज विराजित, उन्नत माथा माता का। 
चरण धो रहा विशाल सागर, देश यही सुंदरता का। 
हरियाली साड़ी पहने मां, गीत तुम्हारे गायें हम।। वंदे मातरम्।।2।।
नदियों की पावन धारा है, मंगल माला गंगा की। 
कमरबंद है विंध्याद्रि का, सातपुड़ा की श्रेणी की। 
सह्याद्रि का वज्रहस्त है, पौरुष को पहचानें हम।। वंदे मातरम्।।3।। 

नहीं किसी के सामने हमने, अपना शीश झुकाया है। 
जो हमसे टकराने आया, काल उसी का आया है। 
तैरा वैभव सदा रहे माँ, विजय ध्वजा फहरायें हम।। वंदे मातरम्।।4।।
 

अनेकता में एकता-हिन्द की विशेषता
अनेकता में एकता-हिन्द की विशेषता, 
एक राह के हैं मीत, गीत एक राग के, 
एक बाग के हैं फूल,  फूल एक हार के, 
देखती है यह जमीन, आसमान देखता, 
आसमान देखता, आसमान देखता।।1।। 

एक देश के हैं हम, रंग भिन्न-भिन्न हैं, 
एक जननी भारती के कोटि सुत अभिन्न हैं, 
कोटि जीवन बालकों में ब्रह्म एक खेलता, 
ब्रह्म एक खेलता, ब्रह्म एक खेलता।।2।। 

कर्म है बँटे हुए पर एक मूल मर्म है, 
राष्ट्र भक्ति ही हमारा एक मात्र धर्म है। 
कण्ठ-कण्ठ देश का एक स्वर बिखेरता, 
एक स्वर बिखेरता, एक स्वर बिखेरता।।3।। 

एक लक्ष्य और एक प्रण से हम जुटे हुए 
एक भारती की अर्चना में लगे हुए। 
कोटि-कोटि साधकों का एक राष्ट्र देवता, 
एक राष्ट्र देवता, एक राष्ट्र देवता।।4।।
भारत माँ की संतानें 
भारत माँ की संतानें  हम शीष झुकाना क्या जाने 
धरा उठा लें गगन झुका दें उठे चले सीना ताने, 
भारत माँ की संतानें हम .....
 
हम ही कृष्ण का चक्र सुदर्शन हम अर्जुन के तीर हैं 
ध्रुव प्रहलाद भरत के भाई हम अभिमन्यु वीर हैं 
हम हँसते हैं तूफानों में रोना धोना क्या जानें  
भारत माँ की संतानें हम शीष झुकाना क्या जाने।।1।। 

हम प्रताप की पुण्य धरोहर, हम ही शिवा की शान हैं 
हम ही राम के अग्नि बाण हैं, चन्द्रगुप्त का मान हैं 
गुरूगोविन्द के वंशज है हम, धर्म बदलना क्या जानें 
भारत माँ की संतानें हम शीष झुकाना क्या जाने।।2।। 

यह धरती अपनी माता है, हम इसकी संतान हैं, 
इसकी सेवा में ही अर्पित करते तन-मन प्राण हैं 
इसकी निश दिन करें आरती, और तराने क्या जानें 
भारत माँ की संतानें हम शीष झुकाना क्या जाने।।3।।
 

संग्राम जिन्दगी है
संग्राम जिन्दगी है लड़ना उसे पड़ेगा। 
जो लड़ नहीं सकेगा, आगे नहीं बढ़ेगा।। 

इतिहास कुछ नहीं है, संघर्ष की कहानी, 
राणा, शिवा, भगतसिंह और झाँसी वाली रानी। 
कोई भी कायरों का इतिहास क्यों पढ़ेगा, 
जो लड़ नहीं सकेगा, आगे नहीं बढ़ेगा।।1।। 

आओ लड़े स्वयं के कलुषों से, कलमषों से, 
भोगों से, वासना से, रोगों के राक्षसों से। 
कुन्दन वही बनेगा जो आग में तपेगा, 
जो लड़ नहीं सकेगा, आगे नहीं बढ़ेगा।।2।। 

घेरा समाज को है, कुण्ठा कुरीतियों ने, 
व्यसनों ने, रूढ़ियों ने, निर्मम अनीतियों ने। 
इन सब चुनौतियों से है कौन जो लड़ेगा, 
जो लड़ नहीं सकेगा, आगे नहीं बढ़ेगा।।3।। 

चिन्तन चरित्र में अब, विकृति बढ़ी हुई है, 
चहुँ ओर कौरवों की, सेना खड़ी हुई है। 
क्या पार्थ इन क्षणों भी, व्यामोह में फंसेंगा, 
जो लड़ नहीं सकेगा, आगे नहीं बढ़ेगा।।4।।  
रक्त शिराओं में राणा का
रक्त शिराओं में राणा का रह-रह आज हिलोरे लेता। 
मातृभूमि का कण-कण, तृण-तृण, हमको आज निमंत्रण देता।।
 
वीर प्रसूता भारत माँ की हम सब बन्धु हैं संतानें, 
हर विपदा जो माँ पर आती सहते हैं हम सीना ताने। 
युग-युग की निद्रा को तजकर फिर  है अपना गौरव चेता, 
मातृभूमि का कण-कण......।।1।। 

यह वह भूमि जहाँ पर नित-नित जुड़ता बलिदानों का मेला, 
इस धरती के पुत्रों ने ही, हँस-हँस महामृत्यु को झेला। 
हमको डिगा न पाया कोई अगणित आये विश्व-विजेता, 
मातृभूमि का कण-कण......।।2।। 

आज पुनः आक्रन्त हुई है मातृभूमि हम सबकी प्यारी, 
उठो चुनौती को स्वीकारो युवकों आज हमारी बारी। 
सीमा पर से अरिदल देखो हमको पुनः चुनौती देता, 
मातृभूमि का कण-कण......।।3।। 

कहीं न फिर हमसे छिन जाये देवभूमि कश्मीर हमारी, 
समय आ गया खींचो वीरों कोषों से तुम खड्ग दुधारी। 
मिटा विश्व से इन दुष्टों को बनें जगत के अतुल विजेता, 
मातृभूमि का कण-कण......।।4।। 
जननी जन्मभूमि स्वर्ग से महान है


जननी जन्मभूमि, स्वर्ग से महान है। 
इसके वास्ते ये तन है, मन है और प्राण हैं।। 

इसके कण-कण में लिखा राम-कृष्ण नाम है। 
हुतात्माओं के रूधिर से भूमि शस्य-श्याम है। 
धर्म का ये धाम है, सदा इसे प्रणाम है। 
स्वतंत्र है धरा यहां, स्वतंत्र आसमान है। 
जननी जन्मभूमि, स्वर्ग से महान है।।1।। 

इसकी आन पर कभी जो बात कोई आ पड़े। 
इसके सामने जो जुल्म के पहाड़ हों खड़े।। 
शत्रु सब जहान हों, विरूद्ध विधि-विधान हो, 
मुकाबला करेंगे जब तक जान में ये जान है। 
जननी जन्मभूमि, स्वर्ग से महान है।।2।। 

इसकी गोद में हजारों गंगा-यमुना झूमती। 
इसके पर्वतों की चोटियां गगन को चूमती।। 
भूमि ये महान है, निराली इसकी शान है। 
इसकी जय-पताका ही स्वयं विजय-निशान है। 
जननी जन्मभूमि, स्वर्ग से महान है।।3।।
युगों-युगों से यही

युगों-युगों से यही हमारी बनी हुई परिपाटी है। 
खून दिया है मगर नहीं दी कभी देश की माटी है।
इस धरती ने जन्म दिया है यही पुनीता माता है। 
एक प्राण दो देह सरीखा उससे अपना नाता है। 
यह धरती है पार्वती मां यही राष्ट्र शिव शंकर है। 
दिग्मंडल सांपों का कुंडल कण-कण रूद्र भयंकर है।। 
यह पावन माटी ललाट की ललित ललाम ललाटी है। 
खून दिया है मगर नहीं दी कभी देश की माटी है। 
युगों-युगों से यही हमारी बनी हुई परिपाटी है।।1।।

इसी भूमि-पुत्री के कारण भस्म हुई लंका सारी 
सुंई नोंक भर भू के पीछे हुआ महाभारत भारी।। 
पानी सा बह उठा लहू फिर पानीपत के आंगन में। 
बिछा दिए रिपुओं के शव थे उसी तराइन के रण में।। 
पृष्ठ बाँचती इतिहासों के अब भी हल्दीघाटी है। 
युगों-युगों से यही हमारी बनी हुई परिपाटी है।।2।।

सिक्ख मराठे राजपूत क्या बंगाली क्या मद्रासी। 
इसी मंत्र का जाप कर रहे युग-युग से भारतवासी।। 
बुंदेले अब भी दुहराते यही मंत्र है झांसी में। 
देंगे प्राण न देंगे माटी गूंज रहा है नस नस में।। 
शीश चढ़ाया काट गर्दनें या अरि-गर्दन काटी है। 
खून दिया है मगर नहीं दी कभी देश की माटी है। 
युगों-युगों से यही हमारी बनी हुई परिपाटी है।।3।।
यह उथल-पुथल

यह उथल पुथल उत्ताल लहर पथ से न डिगाने पाएगी। 
पतवार चलाते जाएंगे, मंजिल आएगी आएगी। 

लहरों की गिनती क्या करना, कायर करते हैं करने दो, 
तूफानों से सहमें हैं जो, पल-पल मरते हैं मरने दो। 
चिर नूतन पावन बीज लिए, मनु की नौका तिर जाएगी।।1।। 
मंजिल आएगी आएगी .........। 

इस धरती में शक हूण मिटे, गजनी गौरी और अब्दाली। 
पश्चिम की लहरें लौट गयी, ले ले अपनी झोली खाली। 
पूंजी शाही बर्बरता सब, ये धरती उदर समाएगी।।2।। 
मंजिल आएगी आएगी .........। 

अनगिनत संकट जो झेल बढ़ा, वह यान हमारा अनुपम है। 
नायक पर है विश्वास अटल, उर में बाहों में दम खम है। 
यह रैन अंधेरी बीतेगी, उषा जय मुकट  चढ़ाएगी।।3।। 
मंजिल आएगी आएगी .........।
निर्माणों के पावन युग में 

निर्माणों के पावन युग में हम चरित्र निर्माण न भूलें। 
स्वार्थ समाधान की आँधी में वसुधा का कल्याण न भूलें।।
माना अगम अगाध सिंधु है, संघर्षों का पार नहीं है, 
किन्तु डूबना मझधारों में, साहस को स्वीकार नहीं है, 
जटिल समस्या सुलझाने को नूतन अनुसंधान न भूले।।1।।
 
शीतल विनय आदर्श श्रेष्ठता तार बिना झंकार नहीं है, 
शिक्षा क्या स्वर साध सकेगी?   यदि नैतिक आधार नहीं है, 
कीर्ति कौमुदी की गरिमा में संस्कृति का सम्मान न भूले।।2।। 

आविष्कारों की कृतियों में, यदि मानव का प्यार नहीं है, 
सृजनहीन विज्ञान व्यर्थ है, प्राणी का उपकार नहीं है, 
भौतिकता के उत्थानों में, जीवन का उत्थान न भूलें।।3।।
हमको है अभिमान देश का 

हमको है अभिमान देश का। 
जिसके पाँव पखारे सागर, 
गंगा भरे संवारे गागर, 
शोभित जिस पर स्वर्ग वही तो, 
शीश मुकट हिमवान देश का, 
हमको है अभिमान देश का।।1।। 

जिसके रजकण का कर चन्दन, 
झुक-झुक नभ करता पद-वन्दन, 
कली-कली का प्राण खोलता, 
स्वर्ण-रश्मि का गान देश का 
हमको है अभिमान देश का।।2।। 

कोटि बाहु में शक्ति इसी की, 
कोटि प्राण में भक्ति इसी की, 
कोटि-कोटि कण्ठों में गुन्जित, 
मधुर-मधुर जय गान देश का, 
हमको है अभिमान देश का।।3।। 

इस पर तन-मन प्राण निछावर 
भाग्य और भगवान निछावर, 
सींच खून से हम दिखेंगे, 
मुख-पंकज अम्लान देश का। 
हमको है अभिमान देश का।।4।।
राष्ट्र की जय चेतना

राष्ट्र की जय चेतना का गान वंदे मातरम्, 
राष्ट्रभक्ति प्रेरणा का गान वंदे मातरम्।। 
वंदे मातरम् .... 

वंशी के बहते स्वरों का प्राण वंदे मातरम्, 
झल्लरी झनकार झनके नाद वंदे मातरम्, 
शंख के संघोष का संदेश वंदे मातरम्।।1।। 

सृष्टि बीज मंत्र  का है मर्म वन्दे मातरम्, 
राम के वनवास का काव्य है वंदे मातरम्, 
दिव्य गीता ज्ञान का संगीत वंदे मातरम्।।2।। 

हल्दीघाटी के कणों में व्याप्त वंदे मातरम्, 
दिव्य जौहर ज्वाल का है तेज वंदे मातरम्, 
वीरों के बलिदान की हुंकार वंदे मातरम्।।3।। 

जन-जन के हर कंठ का हो गान वंदे मातरम्, 
अरिदल थर-थर काँपे सुनकर नाद वंदे मातरम्, 
वीर पुत्रों की अमर ललकार वंदे मातरम्।।4।।
कभी न रोक सके
कभी न रोक सके हैं हमको आँधी और तूफान, 
देशभक्ति के मतवाले हम बालक वीर जवान।। 

हम सब भारत माँ के बच्चे आशा हिम्मत वाले, 
हम हैं नन्हें वीर सिपाही कभी न झुकने वाले, 
जितने जग में शत्रु मित्र हैं, उनकी है पहचान।। 

जिस धरती की गोदी में हम पलकर बड़े हुए हैं, 
घुटनों के बल सरक-सरक कर जिस पर खडे़ हुए हैं, 
उसी धरा की धूल में खेले है भगवान।। 

जब-जब कोई शत्रु हमारा भिड़ने आया, 
पाक चीन जैसे दुष्टों को हमने खूब छकाया, 
टकराकर हो गए चूर सब भागे लेकर जान।।
 

 संगठन गढे़ चलो 

संगठन गढ़े चलो, सुपंथ पर बढ़े चलो, 
भला हो जिसमें देश का, वो काम सब किए चलो।। 

युग के साथ मिल के सब, कदम बढ़ाना सीख लो, 
एकता के स्वर में गीत गुनगुनाना सीख लो,
भूल कर भी सुख में जाति, पंथ की न बात हो, 
भाषा प्रांत  के लिए, कभी न रक्तपात हो, 
 फूट का भरा घड़ा है, फोड़ कर बढ़े चलो।। 
भला हो जिसमें देश का, वो काम सब किए चलो।। 

आ रही है आज चारों ओर से यही पुकार, 
हम करेंगे त्याग मातृभूमि के लिए अपार, 
कष्ट जो मिलेंगे मुस्कुरा के सब सहेंगे हम, 
देश के लिए सदा जिएंगे और मरेंगे हम, 
देश का ही भाग्य अपना भाग्य है ये सोच लो।। 
भला हो जिसमें देश का, वो काम सब किये चलो।।
न यह समझो कि हिन्दुस्तान की
न यह समझो कि हिन्दुस्तान की तलवार सोई है। 

जिसे सुनकर दहलती थी कभी छाती सिकन्दर की 
जिसे सुन करके ‘कर’ से छूटती थी तेग़ बाबर की 
जिसे सुन शत्रु की फौजें बिखरती थीं सिहरती थीं 
विसर्जन की शरण ले डूबती नावें उभरती थीं 
हुई नीली जिसकी चोट से आकाश की छाती 
न यह समझो कि अब रण बांकुरी हुंकार सोई है।।1।। 

फिरंगी से ज़रा पूछो कि हिन्दुस्तान कैसा है 
कि हिन्दुस्तानियों के रोष का तूफान कैसा है 
जरा पूछो भयंकर फांसियों के लाल तख्तों से 
बसा है नाग बांबी में मगर ओ छेड़ने वालों 
न यह समझो कि जीवित नाग की फुंकार सोई है।।2।। 

न सीमा का हमारे देश ने विस्तार चाहा है 
किसी के स्वर्ण पर हमने नहीं अधिकार चाहा है 
मगर यह बात कहने में चूके हैं न चूकेंगे  
लहू देंगे मगर इस देश की मिटटी नहीं देंगे 
किसी लोलुप नजर ने यदि हमारी मुक्ति को देखा 
उठेगी तब-प्रलय की आग जिस पर क्षार सोई है।।3।।
यह अमर शहीदों की धरती
यह अमर शहीदों की धरती, बलिदान हुए लाखों जीवन। 
उनके बलिदानों को हम सब, शीश झुका कर करें नमन।। 
गाँधी, पटेल, नेहरु, सुभाष, लाल, बाल और पाल विपिन। 
कोटि चरण चल पड़े साथ, ले सत्य अहिंसा का सम्बल।। 
उनके पथ पर हम बढ़े चलें, भारत होगा नंदन उपवन 
शीश झुका कर करें नमन।।1।। 

अपने इस देश की रक्षा हित, अशफाक, भगत, आज़ाद बनें। 
इस देश पे मरने मिटने का, बिस्मिल सा मन में भाव भरें।। 
रोशन सिंह जैसे वीर बनें, चमकायें, भारत भाग्य भुवन। 
शीश झुका कर करें नमन।।2।। 

पुरखों का मन में ध्यान धरें, राणा सांगा की शान अमर। 
  कुंवर सिंह अभिलाषी की, तात्या, नाना की शान अमर।। 
उनकी आशा अभिलाषा को, हम करें पूर्ण देकर जीवन। 
शीश झुका कर करें नमन।।3।। 

जो हुए देश पर थे शहीद, उनका सुस्मित सम्मान करें। 
हम भी बलि पथ पर बढ़े चलें इस अमर देश का मान करें।। 
भारत के वीर-शहीदों का, हम करें, सदा शत-शत वन्दन। 
शीश झुका कर करें नमन।।4।।  
चलो जवानो, बढ़ो जवानो

चलो जवानो, बढ़ो जवानों, माँ ने हमें पुकारा है,
दुश्मन ने ललकारा है।।

राणा सांगा, शिव, प्रताप का विक्रम भूल नहीं जाना,
भगतसिंह के अतुल त्याग को कभी न मन से बिसराना,
झांसी की रानी का गौरव सकल देश में फैलाना,
गुरु-पुत्रों के बलिदानों की अमर कथाएं दुहराना।
बढ़ो-बढ़ो ओ सिंह सपूतों, हिमगिरि ने ललकारा है ।। 1 ।।

तेरे होते सीमाओं पर दुश्मन न आने पाये,
आ जाये तो वापस अपना शीश न ले जाने पाये,
जिधर बढ़ा तूफाँ शरमाये, सागर-पर्वत झुक जाये,
शीश जहां अर्पण हो जाये, वहां तीर्थ ही बन जाये,
भारत माँ की लाज बचाना, पहला काम हमारा है ।। 2 ।।

गंगा, यमुना, कावेरी की लहरें हमें बुलाती हैं,
राम-कृष्ण की धरती ऊपर गीता-ज्ञान सुनाती है,
उठो-उठो ज्यों पार्थ उठे, तुम वैरी को ललकार उठो,
बढ़ो-बढ़ो, ओ पार्थ बढ़ो तुम, वैरी ना बचने पाये,
भारत माँ की सेवा करना यह कर्तव्य हमारा है ।। 3 ।।
सोने जैसी माटी इसकी 

सोने जैसी माटी इस की अमृत जैसा पानी है 
घर-घर में गाई जाती भारत की अमर कहानी है। 

एक ओर है खड़ा हिमालय एक ओर सागर विशाल है 
चरण पखारें गंगा सागर कश्मीर दैदिप्य भाल है। 
है देवों की जन्म भूमि यह तपो भूमि कल्याणी है 
सोने जैसी माटी इस की अमृत जैसा पानी है।।1।। 

गंगा यमुना अति पावन धरती को स्वर्ग बनाती हैं 
कण-कण में ये प्राण सींच कर जीवन को दुलराती हैं। 
स्वर्ग से सुन्दर धरा हमारी सारे जग ने मानी है 
सोने जैसी माटी इसकी अमृत जैसा पानी है।।2।। 

भगत सिंह आज़ाद सरीखे भारत माँ के लाल यहाँ 
इनके आगे अंग्रेंजों की गली कभी न दाल यहाँ 
बलिदानी आदर्श है इनके इनकी धन्य जवानी है 
सोने जैसी माटी इसकी अमृत जैसा पानी है।।3।। 

सूरज सब से पहले आकर देता नया सवेरा है, 
उड़े गगन में पंछी उनका यह उन्मुक्त बसेरा है 
सब के सुख की करे कामना अपनी रीत पुरानी है 
सोने जैसी माटी इसकी अमृत जैसा पानी है।।4।।
देश जागे देश जागे 

देश जागे देश जागे, मंत्र सब गुंजा रहे हैं। 
मातृमंदिर के पुजारी, एक स्वर में गा रहे हैं।। 

जिसकी चिंगारी हृदय में प्रेरणा साहस जगा दे 
और तन मन का सहजतम मोह भ्रम भय सब जला दे 
उस अनोखी आग को सौ यज्ञ कर सुलगा रहे हैं 
मातृमंदिर के पुजारी, एक स्वर में गा रहे हैं।।1।। 

पथ कठिन हो या सरल हो चलने का समान मांगे
तेज तम बलिदान पुलकित देश का सम्मान जागे 
चिर विजय की कामना हर स्वस्थ्य मन अपना रहे हैं 
मातृमंदिर के पुजारी, एक स्वर में गा रहे हैं।।2।। 

शक्ति संचय से विकल जब दीनता का सहज लय हो 
मातृसेवा में निहित जब देश का प्रत्येक जन हो 
वे सुहाने सुखद पल प्रतिपल निकटतम आ रहे हैं 
मातृमंदिर के पुजारी, एक स्वर में गा रहे हैं।।3।।
सागर वसना पावन देवी 
सागर वसना पावन देवी सरस सुहावन भारत माँ। 
हिमगिरि पीन पयोधर वत्सल जन मन भावन भारत माँ 

तेरी रज को सिंचित करने गौ-रस सरिता बहती थीं 
गंगा यमुना सिंधु सदा मिल ललित कथायें कहती थीं 
आज बहाती खंडित होकर करूणा सावन भारत माँ।।1।।
 
तेरी करूणा का कण पाने याचक बन जग आता था। 
तेरे दर्शन से हो हर्षित मन वांछित फल पाता था 
आज भिखारी हैं सुत तेरे उजड़ा कानन भारत माँ।।2।। 

जाग उठो माँ दुर्गा बनकर कोटि भुजाओं में बल भरकर 
तेरे भक्त पुजारी जन का सागर सा लहराये अंतर 
नत मस्तक हो फिर जग माँगे तेरा आशीष भारत माँ।।3।।
चलें चलें हम निशिदिन अविरत 

चलें चलें हम निशिदिन अविरत, चले चले हम सतत् चलें 
कर्म करें हम निरलस पल-पल, दिनकर सम हम सदा जलें।। 

सोते नर का भाग्य सुप्त है, जागे नर का भाग्य जागता 
उठने पर वह झट से उठता, पग बढ़ते ही वह भी बढ़ता 
आप्त वचन यह  ऋषि मुनियों का, नर है नर का भाग्य विधाता 
पुरखों की यह सीख समझकर, कर्मलीन हों सदा चलें।।1।। 

आर्य धर्म को पुनः प्राणमय, करने निकले घर से शंकर 
केरल से केदारनाथ तक, घूमे गुमराहों पर जयकर 
विचरे अचल वनांचल मरुथल, ऐक्य तत्व का भाव जगाकर 
उस दिग्विजयी की गति लेकर, कर्म करें कर्मण्य बनें।।2।। 

गाड़ी मेरा घर है कहकर, जिसने की दिन रात तपस्या 
मै नहीं तू ही तू यह जपकर, जिसने की माँ की परिचर्या 
जय ही जय की धुन से जिसने, पूरी की जीवन की यात्रा 
उस माधव  के अनुचर हम नित, काम करे अविराम चलें।।3।।
आज तन मन और जीवन
आज तन मन और जीवन धन सभी कुछ हो समर्पण 
राष्ट्रहित की साधना में, हम करें सर्वस्व अर्पण .....।। 


त्यागकर हम शेष जीवन की, सुसंचित कामनायें 
ध्येय के अनुरूप जीवन, हम सभी अपना बनायें 
पूर्ण विकसित शुद्ध जीवन-पुष्प से हो राष्ट्र अर्चन...।।1।। 


यज्ञ हित हो पूर्ण आहुति, व्यक्तिगत संसार स्वाहा 
देश के कल्याण में हो, अतुल धन भंडार स्वाहा 
कर सकें विचलित न किंचित मोह के ये कठिन बंधन ...।।2।। 


हो रहा आह्वान तो फिर, कौन असमंजस हमें है 
उच्चतर आदर्श पावन प्राप्त युग युग से हमें है 
हम ग्रहण कर लें पुनः वह त्यागमय परिपूर्ण जीवन ...।।3।।
ध्येय मार्ग पर चले वीर तो 

ध्येय मार्ग पर चले वीर तो पीछे अब न निहारो 
हिम्मत कभी न हारो, हिम्मत कभी न हारो। 

तुम मनुष्य हो शक्ति तुम्हारे जीवन का संबल है 
और तुम्हारा अतुलित साहस गिरि की भाँति अचल है 
तो साथी केवल पल-भर को माया मोह बिसारो।। 

मत देखो कितनी दूरी है कितना लम्बा मग है 
और न सोचो साथ तुम्हारे आज कहाँ तक जग है 
लक्ष्य-प्राप्ति की बलिवेदी पर अपना तन मन वारो 

आज तुम्हारे साहस पर ही मुक्ति सुधा निर्भर है 
आज तुम्हारे स्वर के साथी कोटि कंठ के स्वर हैं 
तो साथी बढ़ चलो मार्ग पर आगे सदा निहारो।।
 एक नया इतिहास रचें हम 
एक नया इतिहास रचें हम एक नया इतिहास। 

डगर-डगर सब दुनिया चलती हम बीहड़ में पन्थ बनायें। 
मंजिल चरण चूमने आये हम मंजिल के पास न जायें। 
धारा के प्रतिकूल नाव खे एक नया विश्वास रचें हम। 
एक नया इतिहास रचें हम एक नया इतिहास।।1।। 

दूर हटाकर जग के बंधन बदलें हम जीवन की भाषा। 
छिन्न-भिन्न करके बंधन बदलें हम जीवन परिभाषा। 
अंगारों में  फूल खिलाकर एक नया मधुमास रचें हम। 
एक नया इतिहास रचें हम एक नया इतिहास।।2।। 

अम्बर हिले धरा डोले पर हम अपना पन्थ न छोड़ें। 
सागर सीमा भूले पर हम अपना ध्येय न छोड़ें। 
स्नेह प्यार की वसुन्धरा पर एक नया आकाश रचें हम। 
एक नया इतिहास रचें हम एक नया इतिहास।।3।।
हम आजादी के रखवाले

हम आजादी के रखवाले बाधाओं की परवाह नहीं। 
हम भारत माँ के सुत प्यारे पद यश की हमको चाह नहीं। 

हम उस कानन के वासी हैं आजादी जिसमें खिलती है, 
समरस जीवन की गंगा धाराएँ पग -पग मिलती हैं। 
हम शाश्वत पथ के राही हैं छल कपट हमारी राह नहीं, 
हम भारत माँ के सुत प्यारे।।1।।
हम शान्ति प्रणेता शक्ति सुवन सत् पथ पर निशिदिन बढ़ते हैं, 
गिरि पर्वत नदी दरारों में हम निर्भय होकर चलते हैं। 
लहरों की छाती चीर चले कुछ संकट सिन्धु अथाह नहीं, 
हम भारत माँ के सुत प्यारे।।2।।
मुसकाते हरदम रहते हैं मन में सुलगाये चिनगारी, 
आदर्शों की भीषण ज्वाला भस्मित करती जड़ता सारी। 
पर अमृत हम छलकाते हैं फैलाते अन्तर्दाह नहीं, 
हम भारत माँ के सुत प्यारे।।3।।
हमें फिर से धरा पर

हमें फिर  से धरा पर ज्ञान की गंगा बहानी है 
जगत विख्यात भारत के सपूतों की कहानी है।। 

विवेकानंद से जग ने नवल आध्यात्म पाया था 
कि सोया कर्म दर्शन रामतीरथ ने जगाया था 
जला सकती न आग इन्हें डुबा सकता न पानी है।।1।। 

निशा में उर्वशी को माँ कहे इस भूमि का अर्जुन 
निरख-रमणी शिवा का मात्र भावों से भरा था मन 
यही निष्ठा पुनः सबके  चरित्रों मे जगानी है।।2।। 

हुई है धन्य जिनके त्याग से स्वातंत्र्य की बलिवेदी 
भगत सिंह और राणाजी की जिनके स्वर गगनभेदी 
खुशी से प्राण देना शहीदों की निशानी है।।3।।
न हो साथ कोई अकेले बढ़ो तुम 

न हो साथ कोई अकेले बढ़ो तुम 
सफलता तुम्हारे चरण चूम लेगी। 2..... 

सदा जो जगाये बिना ही जगा है 
अँधेरा उसे देखकर ही भगा है। 
वही बीज पनपा पनपना जिसे था 
घुना क्या किसी के उगाये उगा है 
अगर उग सको तो उगो सूर्य से तुम 
प्रखरता तुम्हारे चरण चूम लेगी।।1।। 

सही राह को छोड़कर जो मुड़े हैं 
वही देखकर दूसरों को कुढ़े हैं। 
बिना पंख तौले उड़े जो गगन में 
न संबंध उनके गगन से जुड़े हैं 
अगर बन सको तो पखेरु बनो तुम 
प्रवरता तुम्हारे चरण चूम लेगी।।2।। 

न जो बर्फ की आँधियों से लड़े हैं 
कभी पग न उसके शिखर पर पड़े हैं। 
जिन्हें लक्ष्य से कम अधिक प्यार खुद से 
वही जी चुराकर विमुख हो खड़े हैं। 
अगर जी सको तो जियो जूझकर तुम 
अमरता तुम्हारे चरण चूम लेगी।।3।।
राष्ट्र भक्ति ले हृदय में 

राष्ट्र भक्ति ले हृदय में हो खड़ा यदि देश सारा 
संकटों पर मात कर यह राष्ट्र विजयी हो हमारा।। 

क्या कभी किसी ने सुना है सूर्य छिपता तिमिर भय से 
क्या कभी सरिता रुकी है बांध से वन पर्वतों से 
जो न रुकते मार्ग चलते चीर कर सब संकटों को 
वरण करती कीर्ति उनका छोड़ कर सब असुर दल को 
ध्येय-मंदिर के पथिक को कण्टकों का ही सहारा।।1।। 

हम न रुकने को चलें हैं सूर्य के यदि पुत्र हैं तो 
हम न हटने को चलें हैं सरित की यदि प्रेरणा तो 
चरण अंगद ने रखा है आ उसे कोई हटाए 
दहकता ज्वालामुखी यह आ उसे कोई बुझाए 
मृत्यु की पी कर सुधा हम चल पडेंगे ले दुधारा।।2।। 

ज्ञान के विज्ञान के भी क्षेत्र  में हम बढ़ चलेंगे। 
नील नभ के रूप के नव अर्थ भी हम कर सकेंगे  
भोग के वातावरण में त्याग का संदेश देंगे 
त्रास के घने बादलों से सौख्य की वर्षा करेंगे 
स्वप्न यह साकार करने संगठित हो देश सारा।।3।।
सबसे उँची विजय पताका 

सबसे ऊँची विजय पताका लिए हिमालय खड़ा रहेगा। 
मानवता का मानबिन्दु यह भारत सबसे बड़ा रहेगा।। 

विन्ध्या की चट्टानों पर रेवा की यह गति तूफानी 
शत् शत् वर्षों तक गायेगी जीवन की संघर्ष कहानी 
इसके चरणों में नत होकर हिन्दु महादधि पड़ा रहेगा 
सबसे ऊँची विजय पताका लिए हिमालय खड़ा रहेगा।।1।। 


जिसकी मिट्टी में पारस है स्वर्ण-धूलि उस बंग भूमि की 
पंचनदों के फव्वारों से सिंची बहारें पूण्य-भूमि की। 
शीर्ष-बिन्दु श्रीनगर सिन्धु तक सेतुबन्धु भी अड़ा रहेगा 
सबसे ऊँची विजय पताका लिए हिमालय खड़ा रहेगा।।2।। 


जिस धरती पर चन्दा-सूरज साँझ-सवेरे नमन चढ़ाते 
षड्-ऋतु के सरगम पर पंछी दीपक और मल्हार सुनाते। 
वही देश-मणि माँ-वसुधा के हृदय-हार में जड़ा रहेगा 
सबसे ऊँची विजय पताका लिए हिमालय खड़ा रहेगा।।3।।
 

तरुण वीर देश के

तरुण वीर देश के मूर्त वीर देश  के  
जाग जाग जाग रे मातृ भू पुकारती ...2 

शत्रु अपने शीश पर आज चढ़ के बोलता 
शक्ति के घमण्ड में देश मान तौलता 
पार्थ की समाधि को शम्भु के निवास को 
देख आँख खोल तू अर्गला टटोलता 
अस्थि दे कि रक्त तू, वज्र दे कि शक्ति तू 
कीर्ति है खड़ी हुई आरती उतारती। मातृ भू पुकारती।।1।। 

आज नेत्र तीसरा रुद्र देव का खुले 
ताण्डव के तान पर काँप व्योम भू डुले 
मानसर पे जो उठी बाहु शीघ्र ध्वस्त हो 
बाहु-बाहु वीर की स्वाभिमान से खिले 
जाग शंख फूंक रे, शूर यों न चूक रे 
मातृ भूमि आज फिर  है तुझे निहारती। मातृ भू पुकारती।।2।। 

आज हाथ रिक्त क्यों जन-जन विक्षिप्त क्यों 
शस्त्रा हाथ में लिये करके तिरछी आज भौं 
देश-लाज के लिए रण के साज के लिए 
समय आज आ गया तू खड़ा है मौन क्यों 
करो सिंह गर्जना, शत्रु से है निबटना 
जय निनाद बोल रे है अजेय भारती। मातृ भू पुकारती।। 3।।
जाग उठा है आज देश का

जाग उठा है आज देश का वह सोया अभिमान। 
प्राची की चंचल किरणों पर आया स्वर्ण विहान।। 

स्वर्ण प्रभात खिला घर-घर में जागे सोये वीर 
युद्धस्थल में सज्जित होकर बढ़े आज रणधीर 
आज पुनः स्वीकार किया है असुरों का आह्वान।। जाग उठा... 

सहकर अत्याचार युगों से स्वाभिमान फिर जागा 
दूर हुआ अज्ञान पार्थ का धनुष-बाण फिर  जागा  
पांचजन्य ने आज सुनाया संस्कृति का जयगान।। जाग उठा... 

जाग उठी है वानर-सेना जाग उठा वनवासी 
चला उद्धि को आज बाँधने ईश्वर का विश्वासी 
दानव की लंका में फिर  से होता है अभियान।। जाग उठा... 

खुला शम्भु का नेत्र आज फिर  वह प्रलयंकर जागा 
तांडव की वह लपटें जागी वह शिवशंकर जागा 
ताल-ताल पर होता जाता पापों का अवसान।। जाग उठा... 

ऊपर हिम से ढकी खड़ी हैं वे पर्वत मालाएँ 
सुलग रही हैं भीतर-भीतर प्रलयंकर ज्वालाएँ 
उन लपटों में दिख रहा है भारत का उत्थान।। जाग उठा...

अरुण गगन पर


अरुण गगन पर महा प्रगति का अब फिर मंगल गान उठा। 
करवट बदली अंगड़ाई ली सोया हिन्दुस्थान उठा।। 

सौरभ से भर गई दिशायें अब धरती मुसकाती है, 
कण-कण गाता गीत गगन के सीमा अब दुहराती है। 
मंगल-गान सुनाता सागर गीत दिशायें गाती हैं, 
मुक्त पवन पर राष्ट्र-पताका लहर-लहर लहराती है। 
तरूण रक्त फिर लगा खौलने हृदयों मे तूफान उठा, 
करवट बदली अंगड़ाई ली सोया हिन्दुस्थान उठा।।1।। 

रामेश्वर का जल अंजलि में काश्मीर की सुन्दरता, 
कामरूप की धूल द्वारका की पावन प्यारी ममता। 
बंग-देश की भक्ति-भावना महाराष्ट्र की तन्मयता, 
शौर्य पंचनद का औ-राजस्थानी विश्व-विजय-क्षमता। 
केन्द्रित कर निज प्रखर तेज को फिर  भारत बलवान उठा, 
करवट बदली अंगड़ाई ली सोया हिन्दुस्थान उठा।।2।। 

बिन्दु-बिन्दु जल मिल कर बनती प्रलयंकर सर की धारा, 
कण-कण भू-रज मिल कर करती अंधकारमय जग सारा। 
कोटि-कोटि हम उठें उठायें भारतीयता का नारा, 
बड़े विश्व के बढ़ते कदमों ने फिर हमको ललकारा। 
जगे देश के कण-कण से फिर  जन-जन का आह्वान उठा, 
करवट बदली अंगड़ाई ली सोया हिन्दुस्थान उठा।।3।।
भारत हमारी माँ है 

भारत हमारी माँ है माता का रूप प्यारा 
करना इसी की रक्षा कर्तव्य है हमारा...

जननी समान धरती जिस पर जन्म लिया है 
निज अन्न वायु जल से जिसने बड़ा किया है 
जीवन वो कैसा जीवन इस पर अगर न वारा।।1।। 

स्वर्णिम प्रभात जिस का अमृत लुटाने आए 
जहाँ सांझ  मुस्कुराकर दिन की थकान मिटाएं 
दिन-रात का चलन भी जहाँ शेष जग से न्यारा।।2।। 

जहाँ घाम भीगा पावस भीनी शरद सुहाये 
बीते शिशिर को पतझड़ देकर वसंत जाये 
जिसे धूप छांव वर्षा हिमपात ने सवाँरा।।3।। 

पावन पुनीत माँ का मन्दिर सहज सुहाना 
फिर से लुटे न बेटो तुम नींद में न खोना 
जागृत सुतों का बल ही माँ का सदा सहारा।।4।।
